
                                                   «27» նոյեմբեր 2012թ.
ԾՆՆԴՕԳՆՈՒԹՅԱՆ ՈԼՈՐՏՈՒՄ ՎՃԱՐՈՎԻ ՈՉ  ԲԺՇԿԱԿԱՆ ԾԱՌԱՅՈՒԹՅՈՒՆՆԵՐԻ  ԿԱՆՈՆԱԿԱՐԳՄԱՆ ՄԱՍԻՆ

Հիմք ընդունելով Հայաստանի Հանրապետության կառավարության 2002 թվականի օգոստոսի 15-ի N1300-Ն որոշման հավելված 1-ով հաստատված Հայաստանի Հանրապետության առողջապահության նախարարության կանոնադրության 12-րդ կետի «դ» ենթակետը, և Հայաստանի Հանրապետության կառավարության 2004 թվականի մարտի 4-ի N318-Ն որոշման 4-րդ կետի «բ» և «գ» ենթակետերը, ծննդօգնության ոլորտում մատուցվող ոչ բժշկական ծառայությունների մատչելիության բարելավման և դրա հետ կապված գործընթացների կանոնակարգման նպատակով,

ՀՐԱՄԱՅՈՒՄ ԵՄ`
1. Հաստատել.
1) Ծննդօգնության հետ կապված բուժօգնություն և սպասարկում իրականացնող բժշկական կազմակերպություններում վճարովի ոչ բժշկական ծառայությունների մատուցման կարգը, համաձայն հավելված 1-ի:

2) Ծննդօգնության հետ կապված բուժօգնություն և սպասարկում իրականացնող բժշկական կազմակերպություններում ծննդաբերների և ծննդկանների տեսակցությունների կազմակերպման կարգը, համաձայն                   հավելված 2-ի:
2. Ծննդօգնության հետ կապված բուժօգնություն և սպասարկում իրականացնող բժշկական կազմակերպությունների ղեկավարներին.       

1) ընդունել ի գիտություն, որ, ծննդաբերությունների հետ կապված բուժօգնության իրականացման գործընթացում վճարովի ոչ բժշկական ծառայություններ չեն մատուցվում, բացառությամբ  անհատական (միայն մեկ ծննդաբերի/ծննդկանի համար նախատեսված) հիվանդասենյակների տրամադրման, համաձայն սույն հրամանի հավելված 1-ով հաստատված կարգի:
2) Ծննդաբերների և ծննդկանների տեսակցությունների գործընթացը պետք է կազմակերպվեն անվճար, համաձայն սույն հրամանի հավելված 2-ով հաստատված կարգի:
3. Ուժը կորցրած ճանաչել ՀՀ առողջապահության նախարարի 2011 թվականի մայիսի 23-ի Պետության կողմից երաշխավորված անվճար հիվանդանոցային բժշկական օգնության և սպասարկման շրջանակներում ցուցաբերվող բուժօգնության ֆինանսավորման չափորոշիչը հաստատելու մասին  թիվ 987-Ա հրամանով հաստատված հավելվածի 26-րդ, 27-րդ, 28-րդ և 29 -րդ կետերը:

4. Սույն հրամանը ուժի մեջ է մտնում սույն թվականի դեկտեմբերի 1-ից:
5. Քարտուղարության պետ Զ.Դարբինյանին` սույն հրամանի օրինակը առաքել Երևանի  քաղաքապետարան, մարզպետարաններ և ծննդօգնության գծով պետական պատվեր իրականացնող բժշկական կազմակերպություններ: 
6. Սույն հրամանի կատարման հսկողությունը հանձնարարել ՀՀ առողջապահության նախարարության աշխատակազմի ղեկավար Ս. Քրմոյանին:                                                                  

                                                                         ԴԵՐԵՆԻԿ  ԴՈՒՄԱՆՅԱՆ

Հավելված 1
ՀՀ ԱՆ 27. նոյեմբեր  2012թ.

2731 – Ա  հրամանի

ԿԱՐԳ
Ծննդօգնության հետ կապված բուժօգնություն իրականացնող բժշկական կազմակերպությունների կողմից մատուցվող վճարովի ոչ բժշկական ծառայությունների տրամադրման  

1. Ծննդօգնության ծառայությունների գծով պետական պատվեր իրականացնող բուժհաստատություններում ծննդաբերությունների հետ կապված բուժօգնության կազմակերպման գործընթացում թույլատրվում է մատուցել միայն հետևյալ ոչ բժշկական ծառայությունը. 


անհատական (միայն մեկ ծննդաբերի/ծննդկանի համար նախատեսված) լրացուցիչ տարածքով և բարելավված պայմաններով հիվանդասենյակի տրամադրում, ներառյալ խնամողի համար համապատասխան պայմանների ստեղծումը (առանձին մահճակալ, հիգիենայի պարագաներ և այլն):
 2. Վերոհիշյալ վճարովի ծառայության հետ կապված գները սահմանվում են բժշկական կազմակերպության տնօրինության կողմից, սակայն մեկ օրվա համար սահմանվող գները չեն կարող գերազանցել`

1)  20000 դրամը`  լրացուցիչ տարածքով, հիմնանորոգված և բարելավված սանիտարա-հիգենիկ պայմաններով ու հագեցվածությամբ, 2 սենյակից բաղկացած հիվանդասենյակի համար` ներառյալ կնոջ և նորածնի համար անձնական հիգիենայի պարագաների և խնամողի համար մահճակալի ու պարագաների առկայությունը:
2) 15000 դրամը` լրացուցիչ տարածքով, հիմնանորոգված և բարելավված սանիտարա-հիգենիկ պայմաններով ու հագեցվածությամբ,   1 սենյակից բաղկացած հիվանդասենյակի համար` ներառյալ  կնոջ և նորածնի համար անձնական հիգիենայի պարագաները և խնամքի համար անհրաժեշտ պայմանների առկայությունը` մահճակալ, պարագաներ և այլն: 
3) 10000 դրամը` հիմնանորոգված և բարելավված պայմաններով 1 սենյակից բաղկացած հիվանդասենյակի համար` ներառյալ  կնոջ և նորածնի համար հիգենայի պարագաները, առանց խնամակալի համար նախատեսված պայմանների:

3. Բժշկական կազմակերպության տնօրինությունը.

1) վճարովի ծառայությունների հաստատված գնացուցակի մեկ օրինակ ներկայացնում է ՀՀ Առողջապահության նախարարություն` սույն հրամանի  ուժի մեջ մտնելու պահից 15 օրվա ընթացքում:

2) Վճարովի ծառայությունների գնացուցակը փակցնում է բժշկական հաստատության ընդունարանում` տեսանելի վայրում և տեղադրվում կազմակերպության կայքէջում:
4. Պետական պատվերի շրջանակներում ծննդօգնության ծառայություններ իրականացնող բուժհաստատություններին ներկայացվում են առանձնահատուկ պահանջներ և պայմաններ: Այն է.
1)  ծննդաբերների և ծննդկանների համար նախատեսված վճարովի  մահճակալների մասնաբաժինը չի կարող գերազանցել ծննդաբերական բաժանմունքի/ների մահճակալների ընդհանուր թվի 1/3-ը: 

2) Վճարովի հիվանդասենյակները պետք է մատուցվեն պացիենտի (ծննդկանի  /ծննդաբերի կամ նրա օրինական ներկայացուցչի) և բուժհաստատության միջև կնքվող պայմանագրի հիման վրա:
3) Հիվանդասենյակների վրա պարտադիր պետք է փակցված լինեն «վճարովի» կամ «անվճար» անշարժ ցուցանակներ:
4) Պետք է բացառվեն վճարովի հիվանդասենյակներից օգտվելու ուղորդումը և/կամ անվճար պալատներում  ազատ մահճակալների  բացակայության պատճառով  վճարովի պալատների առաջարկը: Նման դեպքերում բուժհաստատությունը պարտավոր է անվճար հիմունքներով տրամադրել վճարովի պալատ, մինչև անվճար պալատում տեղի ազատվելը: 

5) Ծննդատան հիմնական մուտքերում, ընդունարանում և բաժանմունքում/ներում, տեսանելի տեղում պետք է փակցված լինի hայտարարություն, հետևյալի մասին.
ա.«Վճարովի հիվանդասենյակները  տրամադրվում են միայն Ձեր ցանկությամբ և գրավոր  համաձայնությամբ»
բ. «Խնդիրներ առաջանալու դեպքում կարող եք դիմել տնօրինությանը, իսկ դրանց չլուծման պարագայում դիմել ՀՀ Առողջապահության նախարարություն` 52-88-72 կամ 52-15-59 հեռախոսահամարներով»:

5. Ծննդօգնության ծառայությունների գծով պետական պատվեր իրականացնող բժշկական կազմակերպությունը պարտավոր է ծննդաբերական բաժանմունքներում բարելավել անվճար հիվանդասենյակների պայմանները, ապահովելով հագեցվածության պատշաճ մակարդակ և օրենսդրությամբ սահմանված տարածքային ու սանիտարա-հիգիենիկ նորմերին ու պահանջներին առկա պայմանների համապատասխանությունը  (մոր և մանկան համատեղ կեցության պարագայում յուրաքանչյուր պալատում ոչ ավելի, քան 4 մայրական մահճակալի առկայություն, մոր և մանկան մահճակալների համար պահանջվող նվազագույն 10քմ տարածքի պահպանմամբ, այդ թվում` 7 քմ մայրական  և 3քմ նորածնի մահճակալի համար):  Ընդ որում անվճար պալատներում տեղադրված մահճակալների թիվը չի կարող գերազանցել 3-ը` երրորդ մակարդակի և 4-ը` երկրորդ մակարդակի ծննդատներում:
5. Սույն կարգով սահմանված սահմանափակումնեը չեն տարածվում գինեկոլոգիական և հղիության ախտաբանության բաժանմունքների վրա:

Հավելված 2

ՀՀ ԱՆ 27. նոյեմբեր  2012թ.

 2731 – Ա հրամանի

ԿԱՐԳ

Ծննդօգնության հետ կապված բուժօգնություն և սպասարկում իրականացնող բժշկական կազմակերպություններում ծննդկանների և ծննդաբերների 
տեսակցությունների կազմակերպման
1. Պետական պատվեր իրականացնող բժշկական կազմակերպություններում ծննդաբերներին և ծննդկաններին կատարվող տեակցությունները կազմակերպվում են անվճար:

2. Տեսակցությունների կազմակերպման գործընթացի կանոնակարգման և այն սանիտարահիգիենիկ նորմերին ու պահանջներին համապատասխանեցնելու նպատակով, բուժհաստատության տնօրինությունը պարտավոր է.
1) Տեսակցությունների գործընթացը  կազմակերպել այցեքարտերի միջոցով`  յուրաքանչյուր ծննդկանին տրամադրելով «այցելուի անհատական այցեքարտ»  ծննդկանի/ծննդաբերի կողմից ընտրված երկու, իսկ առանձին դեպքերում, տնօրինության որոշմամբ, երեք անձերի համար:
2) Ստեղծել առանձին պայմաններ (սենյակ, անկյուն), ըստ  անհրաժեշտության  հիվանդասենյակից դուրս` ծննդկանների/ծննդաբերների և այցելուների տեսակցությունը   կազմակերպելու համար:

3) Ընտանիքի անդամի և/կամ հարազատի կողմից ծննդկանի/ծննդաբերի խնամքի կազմակերպման դեպքում, այցելությունների նպատակով տրամադրել «խնամողի անհատական այցեքարտ», առանց այցելությունների ժամային սահմանափակման:
4) Հաստատել  և ընդունարանում, հիմնական մուտքերում և կազմակերպության կայքէջում փակցնել տեսակցությունների կազմակերպման վերաբերյալ բուժհաստատության ներքին ընթացակարգ, ներառելով  ստորև ներկայացվող սահմանափակումները. 

ա) տեսակցությունները թույլատրել ժամը 15:00-ից մինչև ժամը 21:00 ընկած ժամանակահատվածում:
գ) Տեսակցություններն արգելել`
· տվյալ պահին սուր վարակիչ հիվանդությամբ տառապող անձանց,

· ոչ սթափ վիճակում գտնվող անձանց,

· անկայուն,  ակնհայտ  անսովոր հոգեվիճակում գտնվող անձանց

· համաճարակային իրավիճակներում,

· մինչև 15 տարեկան երեխաներին: 
3. Սույն կարգով սահմանված սահմանափակումնեը չեն տարածվում գինեկոլոգիական և հղիության ախտաբանության բաժանմունքների վրա:

